
PËR MIRATIMIN E MARRËVESHJES NDRYSHUESE NDËRMJET KËSHILLIT
TË MINISTRAVE TË REPUBLIKËS SË SHQIPËRISË, PËRFAQËSUAR NGA

MINISTRIA E INFRASTRUKTURËS DHE ENERGJISË, DHE KONFEDERATËS
ZVICERANE, PËRFAQËSUAR NGA SEKRETARIATI I SHTETIT ZVICERAN PËR
ÇËSHTJET EKONOMIKE, TË DEPARTAMENTIT FEDERAL TË ÇËSHTJEVE
EKONOMIKE, ARSIMIT DHE KËRKIMIT, PËR DHËNIEN E ASISTENCËS
TEKNIKE DHE FINANCIARE PËR PROJEKTIN E “MENAXHIMIT TË
MBETJEVE TË NGURTA NË QARKUN E BERATIT”, MIRATUAR ME
VENDIMIN NR. 460, DATË 10.6.2020, TË KËSHILLIT TË MINISTRAVE

Në mbështetje të nenit 100 të Kushtetutës dhe të nenit 19, të ligjit nr. 43/2016, “Për
marrëveshjet ndërkombëtare në Republikën e Shqipërisë”, me propozimin e ministrit të
Infrastrukturës dhe Energjisë, Këshilli i Ministrave

VENDOSI:
Miratimin, e marrëveshjes ndryshuese ndërmjet Këshillit të Ministrave të Republikës së

Shqipërisë, përfaqësuar nga Ministria e Infrastrukturës dhe Energjisë, dhe Konfederatës
Zvicerane, përfaqësuar nga Sekretariati i Shtetit Zviceran për Çështjet Ekonomike të
Departamentit Federal të Çështjeve Ekonomike, Arsimit dhe Kërkimit, për dhënien e asistencës
teknike dhe financiare për projektin e “Menaxhimit të mbetjeve të ngurta në qarkun e Beratit”,
miratuar me vendimin nr. 460, datë 10.6.2020, të Këshillit të Ministrave, sipas tekstit
bashkëlidhur këtij vendimi.

Ky vendim hyn në fuqi pas botimit në Fletoren Zyrtare.
ZËVENDËSKRYEMINISTËR

Erion Braçe

MARRËVESHJE NDRYSHUESE
NDËRMJET KËSHILLIT TË MINISTRAVE TË REPUBLIKËS SË SHQIPËRISË, TË
PËRFAQËSUAR NGA MINISTRIA E INFRASTRUKTURËS DHE ENERGJISË, DHE

KONFEDERATËS ZVICERANE, TË PËRFAQËSUAR NGA SEKRETARIATI I
SHTETIT ZVICERAN PËR ÇËSHTJET EKONOMIKE TË DEPARTAMENTIT

FEDERAL TË ÇËSHTJEVE EKONOMIKE, ARSIMIT DHE KËRKIMIT, MBI DHËNIEN
E ASISTENCËS TEKNIKE DHE FINANCIARE PËR PROJEKTIN E “MENAXHIMIT

TË MBETJEVE TË NGURTA NË QARKUN E BERATIT”
Bazuar në Marrëveshjen Kuadër ndërmjet Këshillit Federal Zviceran dhe Këshillit të

Ministrave të Republikës së Shqipërisë mbi Bashkëpunimin Teknik, Financiar dhe Humanitar, të
lidhur dhe të nënshkruar në Tiranë, më 11 maj 2007, dhe ratifikuar nga Kuvendi i Shqipërisë me
ligjin nr. 9801, datë 13 shtator 2007; si dhe

Bazuar në nenin 11.1 të Marrëveshjes së Projektit ndërmjet Qeverisë së Republikës së
Shqipërisë, e përfaqësuar nga Këshilli i Ministrave i Republikës së Shqipërisë dhe Konfederatës
Zvicerane përfaqësuar nga Sekretariati i Shtetit Zviceran për Çështjet Ekonomike të
Departamentit Federal të Çështjeve Ekonomike, Arsimit dhe Kërkimit, për dhënien e asistencës
teknike dhe financiare për Projektin e “Menaxhimit të mbetjeve të ngurta në qarkun e Beratit”,



nënshkruar më 1 nëntor 2017, Palët Kontraktuese kanë rënë dakord për ndryshimin e
Marrëveshjes për Projektin, si më poshtë, me anë të ndryshimit 1:

Neni 3.1 zëvendësohet me nenin si më poshtë:
“3.1 SECO bie dakord të mundësojë një Kontribut të parimbursueshëm me vlerë totale prej

2'750'000 CHF (dy milionë shtatëqind e pesëdhjetë mijë frangash zvicerane) për zbatimin e
Projektit. Buxheti është bashkëlidhur në shtojcën 4 për referencë.”.

Neni 4.8 zëvendësohet me nenin si më poshtë:
“4.8 Ministria e Infrastrukturës dhe Energjisë (MIE) vë në dispozicion buxhetin e nevojshëm

për rimbursimin e TVSH-së lidhur me shpenzimet përkatëse të Projektit, në një shumë të
llogaritur prej 550'000 CHF (pesëqind e pesëdhjetë mijë frangash zvicerane) gjatë periudhës së
zbatimit të Projektit nga 1.11.2017 deri 31.12.2022. MIE është përgjegjëse për rimbursimin në
kohë të TVSH-së për Konsulentët dhe Furnitorët e këtij Projekti.”.

Neni 5 shtohet si më poshtë:
5.2.5 Bashkitë Berat, Kuçovë dhe Ura Vajgurore sigurojnë në kohë të gjitha të drejtat,

miratimet dhe lejet e nevojshme për zbatimin e punimeve të përmirësimit të vendgrumbullimeve
aktuale të mbetjeve të ngurta në bashkitë përkatëse. Në veçanti, kjo përfshin lejet e ndërtimit dhe
të drejtën e aksesit në vendgrumbullimin e mbetjeve. Bashkitë mbështesin zbatimin e punimeve
të përmirësimit të vendgrumbullimeve aktuale të mbetjeve të ngurta dhe, në veçanti, marrin pjesë
dhe mbështesin procedurën e kolaudimit dhe të përfundimit.

5.2.6 Bashkitë Berat, Kuçovë dhe Ura Vajgurore ndërmarrin masat afatshkurtra lidhur me
përmirësimin e vendgrumbullimit aktual të mbetjeve të ngurta në bashkinë përkatëse, pas
përfundimit të punimeve, përfshirë funksionimin dhe mirëmbajtjen.”.

Neni 6.1 shtohet si më poshtë:
“6.1.3 Në përjashtim nga neni 6.1.2, kontrata për prokurimin e furnizimit dhe shërbimeve për

bashkinë Skrapar do të lidhet midis bashkisë Skrapar dhe Furnitorit. Prokurimi do të kryhet nga
Konsulenti në emër të SECO-s, sipas legjislacionit zviceran dhe përmes një procedure me tender
të hapur, me ftesë për ofertë ose përmes një kontrate pa negocim, në përputhje me kufijtë e
zbatueshëm. SECO ka të drejtën e moskundërshtimit lidhur me nënshkrimin e kontratës dhe
ndryshimet e saj.”.

Neni 7.4 zëvendësohet me nenin si më poshtë:
“7.4 Në fund të Projektit mund të kryhet një kontroll financiar, sipas politikës së rishikuar të

SECO-s për Kontrollin Financiar (shihni nenin 6.4).”.
Neni 12.1 zëvendësohet me nenin si më poshtë:
“12.1 Marrëveshja e Projektit hyn në fuqi pas nënshkrimit nga Palët dhe marrjes së njoftimit

përkatës nga Këshilli i Ministrave i Republikës së Shqipërisë për përfundimin e të gjitha
procedurave të brendshme ligjore, që kërkohen nga kuadri ligjor përkatës në fuqi. Ajo mbetet në
fuqi deri kur të jenë përmbushur të gjitha detyrimet, por jo më vonë se deri më 31 dhjetor
2022.”.
Rishikimi i shtojcave ekzistuese
Shtojca 2: Kuadri i rishikuar logjik i datës 1 prill 2020
Shtojca 3: Plani i rishikuar i Projektit i datës 1 prill 2020
Shtojca 4: Buxheti i rishikuar i Projektit i datës 1 prill 2020
Të gjitha pikat e tjera të parashikuara në Marrëveshjen e Projektit mbeten të pandryshuara.

Ndryshimet nuk kanë pasoja të mëtejshme në aspektet e tjera të zbatimit të Projektit. Ndryshimi
1 hartohet sot, në Tiranë, 7.8.2020, në gjashtë kopje origjinale në gjuhën angleze dhe shqipe.
Ndryshimi 1 hyn në fuqi menjëherë pas nënshkrimit të tij.


















